Godaften
Ukioq nutaaq iserfigaarput. Ukioq nutaarluinnaq periarfissanik suliassanillu ulikkaar-toq – neriuuteqarluta qilanaarlutalu maanna iserfigaarput. 

Maanna ukiut marluk qaangiussimalerput Kommune Kujalleq pilersinneqarmalli. Ukiut marluk pissanganartut, ilungersunartulli aamma qinikkatut atorfilittatullu ator-simavagut. Kommuniusimasut pingasut ataatsimuulersillugit ingerlatilersimavavut, tamatsinnullu suliassaq pissanganarsimavoq angisimallunilu. Kommuniusimasullu pingasut tunuliaqutaat ataqqillugit ineriartorneq ingerlanniarneqarsimavoq neriuuti-gaarpullu tamanna innuttaasunit naamagisimaarneqarsimassasoq. 

Tamanit ilisimaneqartutut kommune nutaaq aningaasarsiornikkut ajornartorsiorpoq aningaasarsiornerup silarsuarmik tamarmik eqquisumik ingerlanerliulersimaneranik pissuteqartumik, aammali aalisarneq ajornartorsiorfiusimaqaaq kiisalu aatsitassar-siornerup ineriartornissaralua aaliangiisussaniit akimmisaartinneqartuarmat. 

Suliffissaaleqinerup annertuup Kommune Kujallermi atuuneratigut akileraarutitigut isertitsinerliorneq taamaaqataanillu isumaginninnermut aningaasartuutit qaffakkiar-tornerisa kingunerisaanik akileraarutip qaffattariaqarnera Kommunal Bestyrel-sep missingersuusiornermini aalajangertariaqarsimavaa, kiisalu angajoqqaat akilee-qataassutissaannik nutaanik inatsisartut aalajangiisimanerat aallaavigalugu paaq-qinnittarfinnut akiliutit pingaartumik akissarsiagissaarnerusunut atuuttut, allan-ngortittariaqarsimallugit. Kommunip ingerlatsinera, minnerunngitsumik allaffissor-neq, ileqqaarfigisimaqaarput, tamakkuli tassa naammassimanngillat. 

Akileraarutinik naligiissaarisarneq misissuataarlugu paasisimavarput naligiissaari-nerup aaqqissugaanera pissutigalugu inissisimanerliulersimasugut. Taamaammallu innuttaasut amerlassusii aallaavigigutsigit kommuninit allaniit naligiissaarutinik tigusartakkavut ikinnerupput. Taakku ukiumut millionerpassuupput. Taamaammat aningaasatigut equngasoqarnera, kommuninit aningaasakinnerusuniit tigusilluni kommuninut pissaqarnerusunut tunniussisarneq iluarsiniarlugu naalakkersuisunut saaffiginnissuteqarpugut. Neriuppungalu pissakinnerusuniit pissaqarnerusunut tuni-oraaneq unitsinniarlugu paasineqarluarumaartugut. Ukiumi tulliuttumi kommunini pissaqarnerusuni pissakinnerusunilu innuttaasut 3 procentinik assigiinngissusilinnik akileraartalersimappata ajortoqavissimassaaq, tamannalu Naalakkersuisut aaqqivigi-sariaqarpaat. 
2011-mi sanaartornerup ingerlalluaannarnissaa iluatsinneqarsimavoq naak kommu-ni annertunngitsumik aningaasaleeqataasinnaasimagaluartoq. Taamaammat assi-giinngitsorpaalussuartigut sanaartortoqassaaq. Assersuutigalugu oqaatigisinnaavara inissianik 64-inik sanaartorneq aallartissammat, siulliit 24-it ukioq manna siulliunne-qassallutik. 
Atuarfeqarneq eqqarsaatigalugu Qaqortumi Nanortalimmilu atuarfinnik nutarterine-rit ingerlanneqaleruttorput, Narsamilu atuarfimmik nutarterinissaq aanaralaakasin-ngorluni. Nutarterinikkut atuartut ilinniartitsisullu avatangiisaat pitsaanerulissapput. Kommunerput nunarpullu ineriartussappata ilinniartitaaneq pitsaasoq pinngitsoor-neqarsinnaanngilaq. Ukiunilu kingullerni malunnarsiartuinnarpoq nunatsinni  qaffa-sinnerusumik ilinniagaqartartut amerliartuinnartut. Taamaammat siunissaq neriu-nartoqarpoq. Tamatumuuna suleqataanerput tulluusimaarutigaarput kommuner-pummi ilinniartoqarfiulluarmat. Aammattaaq peqatigiiffiit suleqatigalugit kulturikkut neqeroorutit assigiinngitsut pilersinniartarpavut. 
Meeqqat amerlavallaat ulloq unnuarlu paaqqinniffiinnut ilaqutariinnilluunniit inis-sineqartarput. Ajornartorsiut tamanna tamatta isummersorfigisariaqarparput. Angajoqqaatut akisussaaffeqarpugut – aamma meeqqatsinnut, tamannalu ersarinnerusariaqalerpoq namminiilivinniarnerup aqqani. 

Inuussutissarsiutitigut qassiitigut suliniutit annertoqaat, soorluttaaq sulisussat piginnaanngorsarneqarnerat aallartissimasoq. Suliniutillu tamakku ukiuni aggersuni suli annertusarneqassapput. Aatsitassarsiorneq aallarteriarpat uuliamillu qillerinissat angusaqarfioriarpata piareersimanissaq pingaaruteqaqaaq tamatsinnut iluaqutaane-rusumik kinguneqassappata.

Inuit amerlanerusut Kujataanut nuussinnaanngornissaat tunngavissiorlugu sulivugut, inuilli amerliartussappata aningaasatigut ineriartortoqartariaqarpoq. Kommunimiit inuussutissarsiortut suleqatigaavut inuussutissarsiornikkut suliat taamalu isertitat amerlanerulernissaat tunngavissiorumallugu. Aningaasarsiornerput inuussutissar-siutinik qassiinik tunngaveqassaaq qitornattalu ilinniakkaminnik naammassinne-reerlutik uteqqittarnissaat isumagisariaqarparput. Ilinniartitaaneq, ineriartorneq nu-taanillu pilersitsiortorneq pitsanngoriartortillugit anguniakkavut tamakku angusas-savavut.
 Allannguinissamut ersineq pitsanngorsaanissamut nutarterinissamullu piumassu-sermiit annerujuartillugu nikeriarnavianngilagut. Inuussutissarsiutinik nutaanik piler-sitsissagutta sapiissuseqartariaqarpugut. Tupinnanngitsuunngilaq aningaasarsior-nikkut imminut pilersortunngorumalluta alloriarniartilluta aatsitassarsiornermi uran-imik qaqitsisoqanngilluinnarnissaanik allanngortitsinissaq naalakkersuisut tunuar-terfigiuarmassuk. Sanilivut canadamiut tamatumuunakkut ajornartorsiuteqanngillat. Kuannersuarni aatsitassat uranimik akuat annikingaarmat canadamiut nalunaarsu-inerminni malittarisassaminnut ilaatinnavianngikkaluarpaalluunniit.
Inuussutissarsiutinik ineriartortitsinermi tapiissutit aqqutissaanngillat, inuussutis-sarsiortulli siuariartornissaannut periarfissanik atugassarititaasunillu pilersitsinissaq sinaakusiilluarnissarlu aqqutissaaput. Uranimik qaqitseqqusinngilluinnarnerup allan-ngortinneqarnissaa tapiissutiniit kajuminnarnerungaarpoq. 
Aningaasarsiornikkut nammineerluta siuariartornissatsinnut suliffissaaleqisortatsin-nillu suliffissaqalersitsinissatsinnut taamalu inuunermik imalimmik tulluusimaarfiu-sumik akisussaaffeqarfiusumillu inuulersitsinissatsinnut periarfissanik tuniniartigut. 

Ukiuni aggersuni nunarsuarmi inissisimanerput atorluartariaqarparput taavalu Canadamik Islandimillu suleqateqarnerput suli annerulersittariaqarlutigu. Ilumummi periarfissat atorluarneqanngitsut amerlaqaat. 

Namminersornerulereerluta namminersulernitta kingorna kititsinni naggueqatitsin-nit maligassatut isigineqalersimavugut. Ukiuni aggersuni ineriartoqatigiinnermut peqataasariaqarpugut periarfissaqartillutalu ikiuuttariaqarluta.
2011-imi angallannermut isumalioqatigiissitat kaammattuutaasa oqallisigineqarnis-saannut pissangalluta utaqqissaagut. Kommunimimi angallannerup amigaateqaqisup nutaarluinnarmik eqqarsartaaseqarluni isumaliutigineqalernissaa pisariaqarteqaar-put. Tamatumani Nanortalimmi angallanneq assorsuaq pitsanngorsarneqartaria-qarpoq. Neriuutigaara Qaqortumi mittarfiliortoqarnissaa akuerineqassasoq, aamma aatsitassarsiornerup ineriartornera eqqarsaatigalugu timmisartorsuarnut mittarfili-ortoqarnissaa ilanngullugu. Sorsuunnersuit aappaanni angallanneq Narsarsuarmiit aallaavilik amerikamiunut pitsaanerpaajusimasoq imaanngilaq 2011-imi Kalaallit Nunaannut namminersortunngorsimasumut pitsaanerpaajussasoq. 
Issittumi Sakkutooqarfiup Narsarsuarmut inissinneqarnissaa sulissutigaarput suliarlu taanna ukiup ingerlanerani kingusinnerusukkut aalajangiiffigineqarumaarpoq. Naalakkersuisut tapersersussappatigut periarfissaqarluarpugut. Aammattaaq Ålbor-gimiit Kujataanut silaannakkut aqquteqalernissaa Ålborgip Kommunia timmisartor-titseqatigiillu soqutiginnittut suleqatigalugit ilungersuutigaarput, neriuutigaarpullu ukioq manna aallarnisarneqassasoq. 

Silap allanngornera silalu pillugu isumaqatigiissutit ukiuni makkunani silarsuar-mioqatitsinnit tannarineqaqaat. Allannguutit tamakku kommunitsinni erseqqeqaat. Qujanartumilli tamakku nunalerinikkut periarfissiinerata arlalitsigut periarfissagis-saarnerulersissimalluta. Taamaakkaluartorli nunarsuarmi silap allanngoriartornera eqqumaffigiuassavarput. 

Nunaqarfiit inuerukkiartuinnarnerat maanna nalaassimavarput. Taamaammat nunaqarfimmiut siunissaqarnissaat qularnaarniarlugu qanoq iliortariaqarnersugut immitsinnut aperisariaqarpugut. Inuussutissarsiutinik ingerlatsivik ataatsimiititaliarlu nunaqarfinnik suleqateqarlutik tunioraavinnik tunisassiorfinnillu pilersitsisoqarnissaa anguniarlugu assorsuaq suliaqarsimapput. Nunaqarfimmiulli illoqarfimmut nuukku-sunnerusut tamatumunnga periarfissaqarnissaat aamma sulissutigiuartariaqarpar-put. 

Kommunimut akiitsut 56 millioner koruuniupput. Tassa akileraarutit procentiisa arfineq-pingasut amerlaqaataat. Taakku amerlavallaarujussuarput akiliisitsiniarnerlu massakkornit ajornannginnerulersinniarlugu inatsisit arlalitsigut allanngortinniarne-qarnerat tamakkiisumik tapersersussavarput. Akiliisinnaarsuugaluarluni pisortanut akiitsoqarneq akuersaaginnarneqarunnaassaaq. 
Inuiannguuvugut. Suleqatigiikkuttali angusaqarsinnaaqaagut. 

Silarsuarmi sunniuteqaqataarusuppugut. Taamaaliussaguttali allat peqatigalugit siunissap ilusilersornissaa akuerilluinnartariaqarparput. Silarsuaq ataqatigiilersima-soq mattuffigisinnaanngisarput innuttaaqataaffigaarput. 
Naalakkersuisut siulittaasorigaluata Jonathan Motzfeldtip ukiortaami oqalugiaammi ilaani oqaasia isumaqatigilluinnarpara imaattoq: Nunarput kikkunnut tamanut asasiminut inumminullu nunassaqqissutut isigaarput taamaattuarnissaalu ilunger-suutigiuassavarput. Nuna tikikkuminartoq kikkunnut tamanut inuiaqatigiinnik sullisserusuttunut inissaqartoq. Qanoq utoqqaatigineq, angutaaneq arnaanerluun-niit, sumi inunngorsimaneq, oqaatsit upperisarluunniit apeqqutaanngillat. 
Ukiumi qaangiuttumi kikkorpassuit sulilluarsimanerat pillugu aammalu allat eqiingalluarsimasorpassuit qutsavigaakka. Toqukkullu annaasimasavut ullormi matumani eqqaamavavut. Taakkuninngali eqqaamasavut suli pigaavut. Tamannalu aliasunnitsinni tuppallersaataangaarpoq. Ukiumilu qaangiuttumi asasaminnik annaasaqarsimasut uummatinnit misiginneqatigaakka. 

Illoqarfimmiut, nunaqarfimmiut kiisalu savaateqarfimmiut aammalu Ikerasassuarmiittut Nalunamiittullu ukiumi nutaami ajunngitsumik iluanaarnermillu kissaappakka. Kissaatillu taakkorpiaat aamma Danmarkimi nunanilu allani ikinngutitsinnut ilaquttatsinnullu ingerlatippakka. 

